
wṛttanyeki muwah yatājarakĕn angkun kokta ring pinggala /

tingahning guru len parungguni laghunyekāpadudwan naran // 7 //



yadyastun pada sangkyaning yati lamun gurulaghunika bheda ring tata /

yāwat mangkana tang prayaga nikanang gurulaghu patatanya kawruhi //

tāwatbeda ngaranya ring sapada yeki hinikĕtakĕn an tatan salah /

wyaktinyeki nihan rĕngön karacanan hyun inikĕtakĕn ing palambanga // 8 //



a /

na //

nda /

yang // 9 // (nanda)



dewī /

gorī //

bhadrā /

saśrī // 10 // (bhadrāśrīwaneh)



hyang bhrahmā /

mwang wiṣṇu //

bāṇī śrī /

nārī hyang // 11 // (nārī)



sahana sang / 

sura kabeh //

cinaru ring / 

wanamṛgī // 12 // (wanamṛgī)



donku n amūjā / 

ring surasanggha //

mwang stutini ngwang / 

oṃ wijayanti // 13 // (wijayanti)



ngwang mrākṛta wṛtta / 

panggil tiki rakwa /

mangdeya lulutning / 

kanyā tanumadhyā // 14 // (tanumadhyā)



kṣamakĕna ta ngwang / 

tĕkapira sang wruh //

nguni-uni sakweh / 

kusumita janma // 15 // (kusumitajanma)



kĕcapi kawirasa /

ndi tan amuhara kung //

pahi mara kalawan /

madhukaralalita // 16 // (madhukaralalita)



āpan mūḍa dahat ngwang /

tan wruh ring rasamātra //

manggĕh yan cacadĕn ngwang /

rehnya lwir madaleka // 17 // (madaleka)



ndatan turidaha ngwang /

apan tuhu mapunggung //

kĕdö manutakĕn kung /

kumāralalitāswi // 18 // (kumāralalitā)



waktraning cariteng lambing /

strī wiyoga dinohan sih //

sakṣaṇāngdani duhkāgĕng /

tan wruh ing daya yan kāngĕn // 19 // (waktra)



yan ing rātrī tatan pāmrĕm /

bhramīteng twas wimohita //

